
Pou Piblikasyon Imedyat: 17 me 2012 

GOUVÈNÈ CUOMO ANONSE SENK (5) MINISIPALITE TE JWENN APWOBASYON POU KREYE BANK TÈ 

 
Jodi a, Gouvènè Andrew M. Cuomo te anonse apwobasyon senk (5) aplikasyon nan minisipalite k ap 
chèche kreye bank tè pou re-devlope pwopriyete ki lib oswa abandone pou pi byen sèvi enterè piblik la 
nan kominote yo. Gouvènè a te siyen Pwogram Bank Tè Eta New York an lwa nan mwa jiyè 2011, epitou 
Empire State Development (ESD) te apwouve premye gwoup aplikasyon yo jodi a apre yon revizyon 
apwofondi ki te fèt pandan kèk mwa. 
 
Gouvènè Cuomo di konsa, “Pwogram Bank Tè a ap bay enstitisyon lokal yo dwa pou chanje pwopriyete 
lavil la ki nan move eta an yon sous devlopman ekonomik k ap bay jarèt pou kominote ki nan New York. 
Pwogram Bank Tè a se yon pati santral pwogram administrasyon mwen pou lavil la pou ede chanje 
kominote lavil nou yo k ap batay. Avèk aplikasyon sa yo ki apwouve a, minisipalite yo ap kapab retounen 
nan pwopriyete ki lib, abandone epi ki pa peye taks pou itilizasyon pwodiktif.” 
 
Men aplikan ki apwouve nan Gwoup 1 an:  

• Vil Buffalo, Lackawanna, Tonawanda ak Konte Erie 
• Vil Syracuse ak Konte Onondaga 
• Vil Schenectady, Konte Schenectady ak Vil Amsterdam 
• Konte Chautauqua 
• Vil Newburgh 

 
Prezidan, Direktè Jeneral ak Manm Komisyon ESD, Kenneth Adams, di konsa, “Aplikan sa yo te prezante 
yon prèv solid ki montre bank tè a pral gen siksè nan kominote yo, epitou nou espere y ap fè yon 
diferans. Gras ak pwogram Bank Tè Gouvènè Cuomo, enstitisyon lokal yo kounye a gen zouti pou rebati 
katye lavil ki te neglije depi lontan nan devlopman ekonomik, epitou pou repare karaktè ak dinamis 
ekonomi kominote nou yo.” 
 
Anba pwogram Bank Tè a, dis (10) bank tè te jwenn pèmisyon pou kreyasyon yo avèk ESD ki gen otorite 
pou apwouve aplikasyon yo. Apre apwobasyon premye senk (5) bank tè yo nan Gwoup 1, ESD pral 
chwazi yon lòt senk (5) bank tè nan Gwoup 2, epi nou ankouraje minisipalite yo pa chwazi nan premye 
gwoup la pou yo re-aplike. 

Pou aplikasyon Buffalo, Syracuse ak Schenectady, akò pou kolaborasyon entè-gouvènman te egzekite 
detay efò kolaborasyon enpòtan nan mete bank tè yo anplas, nan anplwaye moun pou yo, ak nan sipòte 
yo. Alòske Konte Chautauqua ak Newburgh pa t antre nan pwogram nan avèk okenn lòt minisipalite nan 
aplikasyon yo, yo chak te bay plizyè lèt sipò, epitou yo te endike yon volonte pou ogmante zòn 
jewografik yo nan yon lòt dat. Selon plan egzekisyon an, finansman ak sèvis ki pa lajan ki prezante nan 
aplikasyon yo, aplikan yo te bay yon prèv solid ki montre bank tè a pral gen siksè nan kominote yo.  
 
Prezidan Empire State Development Regional, Sam Hoyt, ki se yon ansyen Manm Asanble ki te sipòte 
pwojè-lwa pou kreye Pwogram Bank Tè a, di konsa, “Gras ak kalite dirijan Gouvènè Cuomo, kominote sa 
yo ap kapab pran kontwòl ak re-devlope pwopriyete lib yo kote yo kapab pi byen sèvi enterè piblik la. 
Premye etap enpòtan sa a ap bay jarèt pou pwojè devlopman ekonomik, epitou l ap amelyore katye yo 
ki toupatou nan eta a.” 
 
Senatè Eta a, David J. Valesky, ki te sipòte pwojè-lwa pou kreye Pwogram Bank Tè a nan Sena a, di 
konsa, “Sa a se yon ekselan nouvèl pou Syracuse ak Konte Onondaga. Kreyasyon Greater Syracuse 
Property Development Corporation pral ban nou yon lòt zouti nan chantye nou pou relanse katye nou 
yo, pou ogmante asyèt fiskal la, epitou pou sipòte devlopman ekonomik avèk objektif final pou bay jarèt 
pou ekonomi Central New York. Mwen bat bravo pou Gouvènè Cuomo ak Prezidan ESD, Adams, poutèt 
yo rekonèt wòl enpòtan bank tè yo ap jwe nan efò jeneral k ap fèt pou gen devlopman ekonomik nan 
eta a.” 
 
Egzekitif Konte Erie, Mark C. Poloncarz, di konsa, “Pwoblèm pwopriyete ki lib, abandone, epi ki pa peye 
taks afekte minisipalite yo toupatou nan zòn nou an. Kounye a, gras ak Gouvènè Cuomo, Konte Erie ap 
youn nan premye konte nan Eta New York ki aplike pou yon solisyon bank tè pou rezoud pwoblèm sa a. 
Mwen pa ka tann pou travay avèk patnè yo ki nan vil Buffalo, Lackawanna ak Tonawanda, ak lòt 
minisipalite ki nan konte a, nan aplike yon apwòch detaye ak rejyonal pou pwoblèm nan.” 
 
Majistra Vil Buffalo, Byron Brown, di konsa, “Avèk anons jodi a, Gouvènè a ajoute yon zouti enpòtan nan 
chantye Buffalo pou elimine pwopriyete ki lib ak abandone Vil la. Answit, Minisipalite Vil Buffalo pa ka 
tann pou travay avèk Konte Erie, vil Lackawanna ak Tonawanda, ak ti vil ak vilaj ki nan Konte Erie sou sa 
ki reprezante yon pwoblèm nan zòn nan, pa sèlman nan Vil Buffalo.” 
 
Majistra Vil Lackawanna, Geoffrey M. Szymanski, di konsa, “Mwen ta renmen di Gouvènè a mèsi poutèt 
li ban nou zouti pou ede nou ede pwòp tèt nou. Kreyasyon bank tè a pral chanje peyizaj Lackawanna pou 
pèmèt nou fè yon batay kont pwopriyete an move eta yo sou de (2) fwon. Kreyasyon bank tè yo pral 
pran pwopriyete labank sezi yo, epitou l ap anpeche pwoblèm nan simaye. Minisipalite vil la ap itilize 
demolisyon tou pou batay kont pwopriyete nan move eta bank tè a pa kapab konsève. Sa a se vrèman 
yon fason ki gen anpil bon sans pou rezoud pwoblèm pwopriyete ki nan move eta, epitou sa te dwe 
kòmanse depi nan ane 1980 yo.” 

Majistra Vil Tonawanda, Ronald Pilozzi, di konsa, “Minisipalite Vil Tonawanda kontan pou patisipe nan 
pwogram Bank Tè Konte Erie. Pwogram sa a ap ofri minisipalite Konte Erie yo yon lòt zouti finansman, 
jesyon ak planifikasyon ki efikas pou rezoud pwoblèm pwopriyete ki nan move eta yo. Nou ta dwe bat 
bravo pou Gouvènè Cuomo ak ofisyèl eli lokal yo poutèt yo travay ansanm pou fè pwogram sa a ak 
enstitisyon sa a vin yon reyalite.” 
 
Egzekitif Konte Onondaga, Joanie Mahoney, di konsa, “Apwobasyon bak tè sa a se yon gwo nouvèl pou 
Konte Onondaga. Bank tè nou an ap travay avèk sektè prive a pou re-devlope pwopriyete ki abandone 
ak lib nan vil la ak nan fobou yo.” 
 
Majistra Vil Syracuse, Stephanie A. Miner, di konsa, “Zòn nou an montre yon fwa ankò kijan nou mete 
pwogrè devan enterè pawasyal. Deziyasyon Greater Syracuse Property Development Corporation kòm 
youn nan premye bank tè nan Eta New York se yon temwayaj ki montre yo te kreye patenarya tounèf 
ant sektè piblik ak sektè prive nan dènye ane yo pou rezoud yon fason dinamik pwoblèm pwopriyete lib 
ki pa peye taks toupatou nan Konte Onondaga.” 
 
Lejislatè Konte Schenectady, Jeff McDonald, di konsa, “Mèsi Gouvènè Cuomo ak Empire State 
Development poutèt yo ban nou zouti enpòtan sa a pou pwodui vrè chanjman nan katye nou yo. Nan 
lespri mwen, re-devlopman katye se pwoblèm ki pi enpòtan ki nan kominote nou an, epi sa se yon gwo 
viktwa pou kontribiyab ak sitwayen Vil Schenectady ak Konte a.” 
 
Majistra Vil Schenectady, Gary McCarthy, di konsa, “Minisipalite Vil la akeyi deziyasyon enpòtan sa a 
Gouvènè Cuomo ak Empire State Development Corporation fè a. Nouvo Bank Tè sa a ap pèmèt nou 
agrandi pwogram Home Ownership nou an, kreye lojman bon kalite nan Vil Schenectady, epitou 
kòmanse retire kay ki nan move eta ki reprezante yon fado pou sitwayen nou yo, pou katye nou yo, ak 
pou finans minisipalite vil la.” 
 
Majistra Amsterdam, Ann Thane, di konsa, “Mwen gen anpil rekonesans pou Gouvènè Cuomo poutèt li 
bay posiblite sa a pou kominote nou yo. Patenarya sa a anonse bèl bagay pou elektè nou yo, epitou li 
make yon nouvo kòmansman pwogrè pou zòn sa a. Gras ak Depatman Devlopman Minisipalite Vil 
Schenectady pou kokennchenn vizyon ak efò ki mete nan lansman pwogram sa a.” 
 
Egzekitif Konte Chautauqua, Greg Edwards, di konsa, “Mwen ta renmen rekonèt kalite dirijan Gouvènè 
Andrew M. Cuomo Ak Empire State Development montre pou kreyasyon Pwogram Bank Tè  yo a. 
Pwogram sa a ap bay minisipalite lokal yo dwa pou yo rezoud pwoblèm ki pi enpòtan nou akòz 
pwopriyete ki lib ak abandone yo. Nou nan Konte Chautauqua, nou kontan pou nou se youn nan premye 
senk (5) bank tè yo kreye nan Eta New York. Konsèp Kreyasyon Bank Tè a te nan Plan Detaye distenge 
nou an - Chautauqua 20/20 – kòm yon etap aksyon ki gen gwo priyorite, kidonk poutèt yo chwazi nou, 
sa se yon etap ki enpòtan pou nou kòm yon Konte.” 
 
Majistra Vil Newburgh, Judy Kennedy, di konsa, “Mwen vle montre apresyasyon mwen pou Gouvènè 
Cuomo ak Empire State Development pou sipò yo bay ak konfyans nan efò yo pou relanse ak rebati 

katye nou yo, epi answit pou amelyore kalite lavi a pou sitwayen nou yo. Avèk nouvo estrikti sa a, 
Newburgh Community Land Bank gen volonte ak pare pou elimine yon fason agresif biding ki abandone 
ak espas tè vid ki simaye nan vil sa a pandan plizyè ane.” 
 
Pou jwenn plis enfòmasyon sou Pwogram Bank Tè Eta New York, ale nan Entènèt sou sitwèb 
www.esd.ny.gov/BusinessPrograms/NYSLBP.html. 

